
Høyringssvar til forslag om å gjeninnføre strukturen i domstolane. 
 

Dei tillitsvalde representert ved tillitsvald for Parat der alle saksbehandlarane er organisert, tillitsvald 
for tingrettsdommarane, tillitsvald for dommerfullmektigane og domstolleiaren i Sogn og Fjordane 
tingrett inngir med dette ein felles høyringsuttale.  

Innleiing / vårt utgangspunkt 
For Sogn og Fjordane tingrett innebar strukturendringa i 2021 ingen endringar. Etter at Sogn tingrett 
og Fjordane tingrett vart slått saman til Sogn og Fjordane tingrett 1.7.2017, har tingretten hatt 
rettsstadar i Førde, Sogndal og på Nordfjordeid. I Sogn og Fjordane hadde vi dermed den strukturen 
som vart innført i andre domstolar gjennom reforma. I samband med strukturendringa vedtatt i 
2020, vart det ikkje føreslått eller vedtatt noko endring for Sogn og Fjordane tingrett. Ettersom 
departementet sitt forslag går ut på å gjeninnføre den strukturen som var før stortingsvedtaket i 
desember 2020, legg vi til grunn at vår tingrett ikkje vert råka av departementet sitt forslag. 

Sogn og Fjordane tingrett vert såleis ikkje råka av departementet sitt forslag om reversering, og vi 
legg til grunn at dagens ordning held fram for vår del.  

Samanslåinga til ein tingrett i Sogn og Fjordane kom i stand etter brei involvering og forankring hos 
berørte kommunar, tilsette og ikkje minst hos brukarane, representert ved politi/påtale og 
advokatar.  Vi er samde om at dagens organisering er god i høve til å løyse vårt samfunnsoppdrag. Vi 
viser i den samanheng til tilbakemeldingar vi får frå advokatar og politi/påtalesida. Den etablerte 
ordninga bør derfor halde fram. 

Nærare om tingrettane 
Som distriktsdomstol er vi sjølvsagt opptatt av distriktsomsyna. Vi meiner at den etablerte strukturen 
ivaretar viktige distriktsomsyn, ved at endringane gir eit godt utgangspunkt for sterkare fagmiljø og 
betre tenester i distrikta.  Ved å halde oppe alle rettsstadane, bemanna eller ubemanna, innanfor 
færre rettskrinsar, får ikkje brukarane av tingrettane lengre reiseveg til domstolen og advokatane ute 
i distrikta kan fortsette å prosedere sakene på noverande rettsstad. Brukarane sin tilgang til 
tenestene vert sikra ved at sakene som soknar til dei ulike rettsstadane vert behandla der, 
samstundes som samordna drift innanfor same driftseining sikrar god ressursutnytting og sterkare 
kompetansemiljø i domstolen. Drifta på rettsstadane gir også eit arbeidsgrunnlag for advokatar som 
er etablert nær rettsstadane og bidrar til at publikum som treng rettshjelp får det i nærleiken av der 
dei bur.  

Vi driv i ein bransje med høge faglege krav. Skal distriktsdomstolane våre tilby tenester av høg 
kvalitet inn i framtida og vere relevante, må vi utvikle sterke fagmiljø gjennom rekruttering av dei 
beste hovuda og gjennom målretta fagutvikling gjerne kombinert med moderat spesialisering. Dette 
forutset domstolar av ein viss storleik. Ei for sterk fragmentering av kompetansemiljøa vil i første 
omgang gå utover rekrutteringa og i neste omgang kvaliteten på tenestene. 

Utover dette er argumenta for den strukturen vi har fått, godt kjende. Vi viser elles til, og ber 
politikarane lytte til dei mange, tunge fagmiljøa som har uttalt seg mot reversering.  

Vi viser til andre høyringssvar som er komne inn, særleg høyringssvaret frå Domstoladministrasjonen. 
I tillegg til å nemne fleire viktige omsyn bak reforma, inneheld dette høyringssvaret signal om 
vidareutvikling av dei etablerte driftsmodellane som kan gi enda betre domstoltenester i framtida, 
særleg i distrikta. DA sitt høyringssvar, samanhalde med det som er gjort og planlagt frå DA si side for 



å styrke dei mindre rettsstadane m.a. ved modernisering av kontorlokale, nytt teknisk utstyr og auka 
personalressursar , burde trygge dei som måtte ha ei ugrunna redsle for at DA har ein plan om å 
legge ned dei mindre rettsstadane.  

Når det er sagt, må ein vere open for å evaluere og vidareutvikle driftsmodellane innanfor den 
etablerte strukturen. Til dømes kan det godt hende at det bør vere leiarressursar på rettsstadar av 
ein viss storleik.  

Det er elles grunn til å advare mot ei reetablering av nokre smådomstolar «her og der». Som 
Domstolkommisjonen har konkludert med, vil desse smådomstolane ha eit svakt fundament å møte 
framtida med. I tillegg vil dette gi eit ulikt domstolstilbod i ulike delar av landet. Vi har tillit til at 
rikspolitikarane tar det overordna ansvaret som ligg til dei med å lage ein ein samla og heilheitleg 
domstolstruktur. Det kan ikkje vere dei enkelte kommunane eller dei tilsette i domstolane som skal 
avgjere dette. 

I høyringsbrevet er det elles bedt om alternative forslag til korleis ein kan oppnå betre samhandling 
mellom domstolane som eit alternativ til samanslåing, til dømes felles saksinntak og lettare 
overføring av saker mellom domstolar.  Som det er peika på i andre høyringssvar, vil slike løysingar 
utløyse mange uønska konsekvensar av praktisk og formell karakter. Den tryggaste og beste løysinga 
er den vi har fått, med større rettskrinsar og ei overordna styring av saksfordelinga innanfor same 
domstol.   

Nærare om jordskifterettane 
Gjennom vedtaket i Stortinget i desember 2020 vart dei tre jordskifterettane i Sogn og Fjordane slått 
saman til Sogn og Fjordane jordskifterett med tre likestilte, bemanna rettsstadar i Førde, Sogndal og 
på Nordfjordeid.  

Etter vår meining var det på høg tid at samanslåinga av dei tre jordskifterettane til ein 
jordskifterett med tre rettsstadar kom i stand. Ei reversering vil bli sett på som eit tilbakesteg som 
vil møte lite forståing i den nye rettskrinsen / domssoknet.   

Vi stiller oss bak Høyringssvaret frå Tekna Stats Etatsforeining i jordskifterettane i Sogn og Fjordane.  

Vi vil avslutningsvis løfte fram at tingretten og jordskifteretten er samlokalisert på alle dei tre 
rettsstadane i Sogn og Fjordane. Dette opnar for eit omfattande samarbeid mellom jordskifteretten 
og tingretten, både fagleg og administrativt, på dei tre rettsstadane.  Med dei små driftseiningane vi 
har både i jordskifteretten og tingretten i vår region, er samlokalisering og tett samarbeid også bra 
for arbeidsmiljøet på rettsstadane. I tingretten er vi positive til prøveordningar med sikte på ei 
vidareutvikling av samhandlinga mellom desse domstolane.  

 

Førde, 26.4.2022 

